
61/295. Declaración de las Naciones Unidas sobre los derechos de los 
pueblos indígenas

Moqoit la'qatqa – lengua mocoví

Chaco (Argentina)

Traducción al mocoví realizada por  Eleuterio Eme y Maximiliano Eme 

Yi' Asamblea General 'nac da:

-        Qaỹashaxan nama’ ‘nac yi Carta de las Naciones Unidas chaqaỹ da 
qaỹo’uet da lque’guenataxanaxac na ỹmata’ta’ na’ neta’allipi.
-        Na’ qom ‘nem na’ liỹaripi chaqaỹ ‘nem ỹouen dama’ lalamaxat lliguiỹaxac 
chaqaỹ na’ lalamaxaric dama’ ỹoqotec cama’ lliguiaxac.
-        Na’ogue na’ qom ‘ue nama’ lotaunaxanaxac quenama’ lqa’xac yima’ 
na’a’a.
-        Na’ na’deenataxanaxac chaqaỹ ca no’uenataxanaxac da’ ỹauotaque dama’ 
‘ue ca’ ỹapacqajnauec se no’uen.
-        Na’ qom mese ishit dama’ qaỹota’oga dama’ qaỹo’uet nama’ lalamaxaric.
-        Na’ qom mese ishit da se nqo’in ca lalamaxaric llic sauxat da qanpa’xanlec 
yima’ la’ñaxac ca’ na’lañi na na’laua.
-        ‘ue nama’ niỹalaxa  dama’ qaỹo’vijñi nama’ lalamaxaric na’ qom saỹi ma’ 
chaqaỹ lam na’ no’uenataxac ‘nem na’ lalamaxaric na’ na’laua na’ ỹataxam 
lalamaxaric na’ qom.
-        ‘ue nama’ niỹalaxa da qaỹapaxajlec nama’ lalamaxa lliguiaxac na’ qom
dama’ na’qatec naneretañi yi lere ỹomata’ta’a na’ nata’allipi.
-        Maxaraic da nama’ qom ‘ue ca’ lalamaxat neta’allipi ca’ nonoỹquenta’pe’ 
cama’ lalamaxat lliguiaxac taỹgueto’ ime da qoỹoỹquentac cama’ 
qaỹashaxanegue.
-        Qaỹouen da nama’ qom reloxoỹa’ na’ogue nama’ na’laua cama 
souetapigui qaỹyi ỹshito’ da na’ñaxajlec na’ no’uenataxaqco’ taỹgueto’ da 
ỹovita ca lalamaxa llic.
-        Qana’xaỹaxana na’ na’deenec na’ no’uenataxac na’ qom qaỹyi ỹshito’ da 
qaỹacontape’gue nama’ no’uenaxa ỹouen da ỹoqota’oga yi ỹataxam la’a’a.
-        Da qaỹca ca nouataxanaq quena’ na’laua na’ qom ỹotauano’ na 
nouagaxa, nqo’naxac chaqaỹ la’maxa na’ogue na’ mese qom chaqaỹ nama’ 
chicqauec qom.
-        Maxaraic na’ lliguiaxac na’ ni’ic ya’ogue ima’ta’ qom cama’ pa’aalec da 
llaqaỹnataxanaxac metaqaỹ la’maxa ca llalec dama’ nachiñi’chiguit ca lliguiaxac 
ca’ na’aasoqui’.
-        Na’ nalamaxaric naneretañi na lere nama’ neta’allipi ỹomata’ta’a na 
melotqaỹ nama’ qom yije’ qaỹouen da qaỹa’maxajñi da ỹovirapi’ñi nqoỹen ca 
la’maxa.
-        Na’ lalamaxaric naneretañi da na’deemaxac nete’aallipi ỹomata’ta’a 
metqaỹ na’ qom chi la’maxa na lashillipi chaqaỹ yimaxare qom.

-        Na’ na’qatec naneretañi quena’ Carta de las Naciones Unidas, na’ Pacto 
Internacional de Derechos Económicos, Sociales y Culturales, na’ Pacto 
Internacional de Derechos Civiles y Políticos, na’ Declaración y Programa de 
Acción de Viena ‘nac dama’ na’ogue nama’ qom ‘ue da lalamaxaric dama’ 
nca’aque ca’ nosoxoc.
-        Na’ naneretañi quena’ lere mese ỹshit dama’ qaỹollapeguem na’ 
lalamaxaret lasaataxac nama’ qom.
-        Na’ lalamaxaric naneretañi quena’ lere declaracion ỹo’ueto’ qama’ 
na’maxa da qaỹovita ca oonoqui’ ca’ ‘deenaxa quena ma’ neta’allipi melotqaỹ
na’ qom.
-        Qaỹouen da nama’ neta’allipi netela’ melotqaỹ da ỹo’uet nama’ lalamaxat 
na’ qom dama’ ỹataxam qaỹo’uet dama’ ‘nac na’ lalamaxaric.
-        Na’ Naciones Unidas ỹshito’ dama’ ỹouet chaqaỹ da netela’ na’ 
lalamaxaric na’ qom.
-        Naje’ na’qatqaỹpi naneretañi quena’ dalaxaỹ lere qaỹauotaque da qaỹovita 
da levacqataxac na’ lalamaxaric, nosoxoc na’ qom chaqaỹ da na’ Naciones 
Unidas ỹo’ueto’ nama’ no’ueenatec .
-        ỹtaxam qaỹa’den dama’ na’ qom ‘ue na’ lalamaxaric mashe qaỹa’den 
lotqaỹ ‘ueeto’ot da lalamaxa na’ogue namaxa ỹouen dama’ nca’leetauec 
melotqaỹ nqo’neuec.
-        Qaỹouen dama’ qaỹ’deenta dama’ saqa’ na’ta’a na’ qom na la’a’a chaqaỹ
da no’uenataxac.
-        ỹa’xat na’ Declaración de las Naciones Unidas na’ lalamaxaric na’ qom 
naneretañi quenajo, chaqaỹ dama’ qaỹo’ueto’ dama’ ‘nac chaqaỹ da qanetelo’ 
namexare.

Yi' Asamblea General ŷa'xat na' Declaración de las Naciones Unidas na' lalamaxaric 
na' qom naneretañi quenajo chaqaŷ dama' qaŷoueto' dama' 'nac chaqaŷ da' 
qanetelo' namaxare:

Artículo 1
Na' qom 'ue na' lalamaxaric saŷ' ma' 'ue na' la'a'a na' qom, netoontape'gue na ma' 
lalamaxaric, chaqaŷ na' nosoxoc naneretañi quena' la Carta de las Naciones 
Unidas, yije' nichoqotaxanaxac ŷa'xat na'oque na' lalamaxaric na' qom.

Artículo 2
Na'ogue na' qom 'ue da' nosoxoc, 'nem na' liŷaripi chaqaŷ 'ue da' lalamaxaric dama' 
mese ŷoqota'oga quena' 'ue na' lalamaxaric, saŷ ma' 'ue da' chicqota'gue na' qom.

Artículo 3
Na' qom 'ue na' lalamaxaric da nca'aque cama' qaŷouen.

Artículo 4
Na' qom ma' 'ue dama' lalamaxaric dama' 'ue ca' nca'acsec 'ue da lalamaxaric da 
idanlec na'ogue nama' no'uenatec.

Artículo 5
Na' qom 'ue na' lalamaxaric da ŷacontape'gue chaqaŷ ŷa'ñaxat dama' leloxoŷaxac.

Artículo 6
Na'ogue caje' qom 'ue da lalamaxaric da ma' 'ue ca no'uenataxac cama' la'a'a.

Artículo 7
1)  Na' qom 'ue na' lalamaxaric da' lca'laxa, dama' ŷa'maqachiguiñi, da' nosoxoc 
chaqaŷ da qaŷca canchaqaŷca na' qom.
2)  Na'qom 'ue na' lalamaxaric na'ogue dama' nosoxoc, da qaŷca canchaqaŷca, ma' 
ŷoqotec, chaqaŷ mese ŷoqota'oga, ŷoqo' da 'ue ca liŷa qaŷloxoŷaxanegue.

Artículo 8
1)  Na'ogue na' qom 'ue ca lalamaxaric dama' mese qaŷouacqataxan dama' 
no'uenataxac.
2)  Na'ogue na' ŷomatalec na' neta'allipi 'ue ca' lo'uenataxanaxac dama' qanetela' 
na':

a-na'ogue nama' canchaqaŷca ŷcoñirañi nama' qom ŷoqo' da' 
no'ueenataxac.

b-na'ogue nama' canchaqaŷca da qaŷo'dauec quena' na' lua.
c-na'ogue dama' 'ue yi qaŷloxoŷaxanegue ŷoqo' se qana'xaŷaxana na' 

lalamaxaric.
d-na'ogue nama' uotaque dama' nandalaxat ñi' qom na' no'uenataxac da 

icoua'e nama' no'uenataxaqco'.
e-na'ogue nama' netaxaŷaxac huotaque dama' ŷoqota'oga na' qom.

Artículo 9
Na'ogue na' qom 'ue na' lalamaxaric dama' 'ue na' chaqaŷ luo', nama' no'uenataxac 
na' lauo'. Ma' 'ue da' lalamaxaric mese ŷoqota'oga.

Artículo 10
Na' qom mese qanqo'naxat quena' na' lua. Mese qalachaxan namaxare dama' se 
ŷa'maxaren, ŷoqo' da saqanqo'ta cama' laseuete ŷoqo' dama' ishit dama' qaŷopila' 
ca' na'a'a.

Artículo 11
1)  Na'ogue na' qom 'ue da' lalamaxaric da ŷo'uet nama' no'uenataxac. Na'ogue 
nama' no'uenataxac so' ñauapec quena' na'xa'a, na nanaata no'ueenataxaqco', 
na'ogue na' nouenqaŷpi chaqaŷ na' ro'qopchigui no'uenatec.
2)  Naje' ŷomatalec na' neta'allipi 'ue caje' lo'uenataxanaxac dalaxaŷc, qaŷauotaque 
dama' qaŷopilixat na'ogue nama' no'uenataxaqco' qarocacha.

Artículo 12
1)  Na'ogue na' qom 'ue da' lalamaxaric da nachaxan, ŷo'uet da ŷapaxaguin na' 
no'uenataxaqco'.
2)  Na' ŷomatalec na' neta'allipi ŷo'ueto' da' na' qom ŷopila' na' lo'uenatac, ŷoqo' na' 
npi'naqaŷpi ma' 'ue caje 'deenaxac quena' liŷaripi qonyipi.

Artículo 13

1)  Na'ogue na' qom 'ue da' lalamaxaric da rouenaxana, ŷa'xat, ŷchoqtem na' 
dalaxaŷquipi so' ñauapec, na' la'qatqa, na lerqa chaqaŷ na' lenaxat na' la'a'a, 
chaqaŷ da mese qaŷcoua'e na' chaqam lenaxat nama' qom.
2)  Na' ŷomatalec na' neta'allipi ŷquepaqataxanlec na' qaralamaxaric, chaqaŷ da 
sa'deenaxahuit nama' lo'uenataxanaxac.

Artículo 14
1)  Na' qom 'ue da' lalamaxaric da ŷa'ajn na' pagaxaŷnaq qui, chaqaŷ na' 
napaxaguinataxanaq ma' ŷpaxaguin na' chaqam la'qatqa, chaqaŷ na' 
no'ueenataxac.
2)  Na' llalqaŷpi na' qom 'ue na' lalamaxaric da' napagaxaguin, mese ŷoqota'oga. 
3)  Na' ŷomatalec na' neta'allipi chaqaŷ na' qom ŷo'uet caje' lo'uenataxanaxac ma' 
na' qom chaqaŷ na' ñaqaŷpi qaŷauotaque da' 'ue ca' napagaxaŷnaq cama' 
'ueta'gue cama' liŷa na'a'a qaŷpagaxaguin nama' no'uenataxac chaqaŷ na' la'qatqa.

Artículo 15
1)  Na' qom 'ue da' lalamaxaric na'ogue dama' no'ueenataxac, soma' ñauapec, na' 
ñaqa nanaata dama' ri'ŷoq na' lapaxaguinataxanaxac chaqaŷ na' na'qatec da 
qaŷnaxaugui na' qom.
2)  Na' ŷomatalec na' neta'allipi 'ue ca' lo'uenataxanaxac da' ŷnat da na'deene' na' 
qom qaŷauotaque dama' qaŷca cama' ŷoqota'oga chaqaŷ da 'ue cama' na'maxa 
nama' qom chaqaŷ na' mese qom.

Artículo 16
1)  Na' qom 'ue da lalamaxaric dama' ŷo'uet ca' chi lataxaŷxaqui dama' ŷa'xate' na' 
la'qatqa.
2)  Na' ŷomatalec na' neta'allipi 'ue ca' lo'ueenataxanaxac da' 'ue ca' letaxaŷxaqui da 
ŷa'xat na'ogue nama' ŷora'ta'a na' qom. Mese da 'ue nama' ŷoqotec, da' 'ue na' 
nosoxoc dama' 'ue ñi' retaqa. 

Artículo 17
1)  Na'ogue nama' qom 'ue da' lalamaxaric dama' ŷataxam ŷouen nama' 
lalamaxaric naneretañi qiyi lomalate na' no'ueenatec.
2)  Na' ŷomatalec na' neta'allipi chaqaŷ na' qom 'ue na' lalamaxaric da' 
quepaqataxanlec na' llalqaŷpi na' qom, da' mese qaŷo'ueenataxan caje' no'ueenatac 
resalli, sa'i ma'le mese napagaxaguin, chaqaŷ da' ralola ŷoqo' da que'maq, 
qanetela' ma' maqataxaraic na' pagaxaŷnaq.
3)  Na' qom 'ue da lalamaxaric da mese qaŷoualaxain quena' no'ueenatec ŷoqo' 
quena' qaŷsheueten.

Artículo 18
Na' qom 'ue da' lalamaxaric da' ŷalego dama' 'ue ca qana'yiñigui, nama' chaqaŷ
letaxaŷaxanqajnec.

Artículo 19
Na' ŷomatalec na' neta'allipi ŷo'uet ca lenataxanaxac, ŷnat na' qom dama' 
ŷamaxarenta dama' 'ue ca qaŷo'uet canchaqaŷca chaqaŷ da' qaŷa'maxarenta.

Artículo 20
1)  Na'ogue na' qom 'ue na' lalamaxaric dama' ŷo'uet nama' chi letaxaŷxaqui ', 
nama' chi leloxoŷaxac chaqaŷ nama' lliguiŷaxac.
2)  Na'ogue na' qom qaŷuotaxana'gue nama' chaqam lam, 'ue na' lalamaxaric 
dama' qaŷopilaxatem nama' qaŷuotaxana'gue ŷoqo' da' 'ue cama' liŷa laseue.

Artículo 21
1)  Na' qom 'ue da' lalamaxaric da' mese ŷoqota'oga, qano'uenaxat da no'uenataxac 
da napagaxaguin na no'uenatec, na' luo', na' la'maxa.
2)  Na' ŷomatalec na' neta'allipi 'ue caje' lo'uenataxanaxac dama' nqoin na' la'maxa 
na' qom. Qaŷ'ajn na' lalamaxaric namaxare, na' qo'xoŷqaŷpi, allipi, ne'nequeipi, 
ñaqaŷpi chaqaŷ na' 'ue cama' liŷa lalolaxa.

Artículo 22
1)  Ma' qaŷo'vijñi naje' declaracion qaŷo'ueto' caje' nquelolaxa, na' nalamaxaric na' 
qo'xoŷqaŷpi, allipi, ne'nequeŷpi, ñaqaŷpi chaqaŷ nama' 'ue cama' liŷa lalolaxa.
2)  Na' ŷomatalec na' neta'allipi 'ue ca lo'ueenataxanaxac da' na' allipi chaqaŷ na' 
ñaqaŷpi da' mese qaŷoualaxain chaqaŷ da' mese ŷoqota'oga.

Artículo 23
Na' qom 'ue na' lalamaxaric dama' ŷo'uet cama' chi lo'ueenataxanaxac. Nama' qom 
ŷataxam da' lalamaxaric dama' ŷo'uet na' chi la'a'a, imqaŷpi, no'ueenatec, na'ogue.

Artículo 24
1)  Na' qom 'ue na' lalamaxaric na chi lata'a, dama' ŷa'maq te'tegue na' nanecse, 
isecŷac chaqaŷ nama' latarenataxac qa'neeta na' qom 'ue na' lalamaxaric dama' 
ŷouen na' doqoshi latarenataxat.
2)  Na' qom 'ue na' lalamaxaric dama' ŷataxam netoontape'gue nama' la'maxa. Na' 
doqoshi ŷo'uet dama' ŷataxam qaŷo'uet na' lalamaxaric na' qom.

Artículo 25
Na' qom 'ue na' lalamaxaric dama' ŷa'ñaxat nama' se re'oq uelec na' laua, 
huaxaŷxac, na'ogue na' no'uenaxa ca' ma'le ŷouen na' dalaxaŷquipi.

Artículo 26
1)  Na' qom 'ue na' lalamaxaric na' na'laua na' ñauapec la'a'a.
2)  Na' qom 'ue na' lalamaxaric dama' ŷouen, ŷa'ajn na' na' laua chaqaŷ na'ogue 
na' no'uenaxa, na' chi na' laua ŷoqo' na' laua neme ŷoqo' da lesheunanqate.
3)  Na' ŷomatalec na' neta'allipi ŷa'ñaxajñi dama' no'ueene'tegue dama' 
nquepaqataxanlec na' na'lau chaqaŷ na'ogue na' no'ueenataxac na' qom.

Artículo 27
Na' ŷomata'ta'a na' neta'allipi chaqaŷ na' qom ŷueto' caje' lo'uenataxac dama' 
qano'uene'tegue naje' nelaataxanaxac, chaqaŷ na'ogue na' no'ueenataxac na' qom. 
Na' qom 'ue na' lalamaxaric da' ŷalego nama' no'ueenataxanaxac.

Artículo 28

1)  Na' qom 'ue na' lalamaxaric dama' qanapalaten dama' 'neeta, dama' 
qaŷsheueten, laseuete na' na'laua, na'ogue nama' qaŷuotaxana'gue.
2)  Qam da na' qom 'ue ca' liŷa na'deene', ca' laseuete, liŷa 'laua lo'yaxanec, ŷoqo' 
da 'ue ca' liŷa laseve.

Artículo 29
1)  Na' qom 'ue na' lalamaxaric dama' ŷdanlec na' no'uenaxa chaqaŷ na' na'laua. 
Na' ŷomatalec na' neta'allipi ŷo'ueto'o ca' lo'ueenatac da' na' qom idanlec na' 
lquepaxaset, mese ŷoqota'oga.
2)  Na' ŷomatalec na' neta'allipi ŷo'ueto'o da mese qaŷnaxalec ŷoqo' da qaŷnaxalec 
naje' se no'ue quena' na'laua na' qom chaqaŷ da mese qaŷo'uet la'xaŷxac.
3)  Na' ŷomatalec na' neta'allipi qa'nem ŷo'ueto' da ŷa'maqachiguiñi ca lo'uenatec 
da renataxan na' lalamaxa na' qom.

Artículo 30
1)  Mese 'ue ca nouataxanacqaŷpi na' na'laua na' qom, ŷoqo' dama' 
qaŷa'maxarenta quena' qom.
2)  Na' ŷomatalec na' neta'allipi inat na' qom ŷoqo' na' letaxaŷaxanqajnec dama' 
qaŷaoutaque da qaŷouen na' na'laua quena' no'uataxanqaŷpi.

Artículo 31
1)  Na' qom 'ue da' lalamaxaric daŷa'maxa'te'tegue dama' no'ueenataxac, nama' 
lanec, nama' chi lata', na'ugue nama' ualec na' no'ueenaxa, na' lerqa, na' 
leuallaxaviaxaq. Qa'neeta 'ue da' lalamaxaric da' ŷa'maxate'tegue na' chi lo'uenatec, 
na' la'deenaxanaxa.
2)  Na' ŷomata'ta'a na' neta'allipi chaqaŷ na' qom ŷo'ueto' caje' lo'uenataxac dama' 
qano'uenegue chaqaŷ da qaŷa'maxate'tegue na' lalamaxaric na' qom.

Artículo 32
1)  Na' qom 'ue na' lalamaxaric da' nca'aque ca' ŷloxoŷaxanegue da' qaŷouen na' 
na'laua.
2)  Na' ŷomata'ta'a na' neta'allipi ŷo'ueto' ca lenataxanaxac, na'dene' na' qom dama' 
qaŷouen na' na'lua.
3)  Na' ŷomata'ta'a na' neta'allipi 'ue caje' lo'uenatec da' ŷa'maxajñi dama' 'ue ca se 
ŷa'maxañi, dama' se qaŷa'maxata'gue na' laua.

Artículo 33
1)  Na' qom 'ue na' lalamaxaric da' nca'aque cama' leloxoŷaxaq. Damaxare mese 
nqo'naxajñi na' lalamaxaric na' qom.
2)  Na' qom 'ue na' lalamaxaric da nqa'aque ca' chi letaxaŷaxanqajnec.

Artículo 34
Na' qom 'ue na' lalamaxaric da ŷo'uet, ŷacontape'gue da' no'uenataxac, na se reoq, 
na'ogue na' lo'uenataxanaxac, 'ue na' naneretañi quena' lalamaxaric na' qom.

Artículo 35
Na' qom 'ue na' lalamaxaric da' nca'aque da na' qom 'ue ca letelaxa.

Artículo 36
1)  Na' qom 'ue na' lalamaxaric na' na'ña na' lqodoc na' na'laua, qa'neeta 'ue 
lalamaxaric da ŷa'maxat chaqaŷ da nqo'neuec ca 'deenaxac, qa'neeta na' 
no'uenataxaqco', na' liŷa na'aaterepi.
2)  Quenama' neta'allipi ŷomata'ta'a 'ue ca' 'deenaxa ŷalliqui'chiguit na' qom ŷo'ueto' 
ca' lo'uenataxanaxac dama' qaŷo'uet nama' lalamaxaric.

Artículo 37
1)  Na' qom 'ue na' lalamaxaric nama' 'deenaxa na' liŷa na' ŷomata'ta'a na 
neta'allipi, da' qanetela' na' 'deenaxa.
2)  Qaŷca quenama' 'nac naje' declaración da qoŷnaco' da se ŷa'maxañi na' 
lalamaxaric na' qom naneretañi, ŷoqo' cama' liŷa 'deenaxac.

Artículo 38
Na' ŷomatalec na' neta'allipi, ŷnat nama' qom, ŷo'ueto' ca' lo'uenataxanaxac dama' 
qaŷovira' da' 'nac na' declaración.

Artículo 39
Na' qom 'ue na' lalamaxaric da qaŷotauan, ca' ma'le ishito' dama' 'ue ca' la'maxa.

Artículo 40
Na' qom 'ue na' lalamaxaric da' ŷataxam lalamaxa lliguiŷaxac da caŷca ca se 
no'uen. Na' 'deenaxa ŷa'deeno' na' no'ueenataxac na' qom chaqaŷ na'ogue nama' 
qoŷnaco' derechos humanos. 

Artículo 41
Na' netaxaŷaq qui na'ogue na' lo'uenataxanaxac na' doqoshi, quena' Naciones 
Unidas chaqaŷ na' liŷaripi netaxaŷaxanqajnec ŷo'vijño' na' 'naac na' declaración, 
dama' rotaunaxanaxan. 'ue caje' qoŷnaqo' ŷlago na' qom nama' no'uenatec.

Artículo 42
Na' Naciones Unidas chaqaŷ na'ogue na' liŷaripi netaxaŷxanqajnequeipi nama' qom 
chaqaŷ na' ŷomatalec na' neta'allipi ŷo'ueto' nama' 'naac na' declaración ma' 'ue da 
loyaac.

Artículo 43
Na' nalamaxaric naneretañi quena' lere, uotque cama' la'maxa na' qom na' laua.

Artículo 44
Na'ogue na' nalamaxaric chaqaŷ na' nosoxoq ŷa'xat na' declaración ŷataxam ŷouet 
da' na'ogue na'ta'a na' ŷale chaqaŷ na' 'alo.

Artículo 45
Na' declaración mese ŷoca' dama' dama' 'naac, dama' mese ŷapalaxat na' 
lalamaxaric na' qom nagui ŷoqo' na' nanaata na'xata'a.

Artículo 46

1)  Na' huetalec na' lere 'naac na' la'qaatec na' ŷomatalec na' neta'allipi, na' qom na' 
lalamaxaric da' ŷalego na' no'uenatec mese ŷaxat na' Carta de las Naciones Unidas, 
chaqaŷ da na' se no'uen na' laua chaqaŷ na' ŷomatalec na neta'allipi.
2)  Ma' qaŷo'uet na nalamaxaric quena' declaración, qanetelo' na' lalamaxaric na' 
qom chaqaŷ na' nosoxoc. Na' nalamaxaric naneretalec na' lere mese ŷoqota'oga 
nqain ca' qom na'ogue nama' lalamaxaric chaqaŷ na' nosoxoq dama' 'ue ca' 
na'maxa.
3)  Nama' na'qatec naneretalec na' declaración 'naaqo' na' na'deenaxa yima' 
chicqochi'ña na' na'maxa, da' qanetela' na' lalamaxaric na' qom, dama' na'ta'a, 
qaŷca ca' ŷoqota'oga, da' na'maxa chaqaŷ da' npi'ŷaxac.


